
Communicaziun a las medias 

Florence Nater è la nova presidenta da la Fundaziun ch 

Venderdi, ils 24 da zercladur, ha il cussegl da fundaziun da la Fundaziun ch elegì la 
cussegliera guvernativa Florence Nater sco nova presidenta. La magistrata dal chantun da 
Neuchâtel succeda a Pascal Broulis ch'è s'engaschà per il federalissem dapi il 2017. 

Florence Nater entra en uffizi il 1. da fanadur. «Igl è in'onur ed ina responsabladad da surpigliar il presidi 
da la Fundaziun ch. Igl è era la pussaivladad da purtar mia visiun politica sin il plaun federal.» La 
commembra da la regenza dal chantun da Neuchâtel sustegna il project d'ina societad inclusiva che 
renconuscha tut quai che contribuescha en ina furma u l'autra ad ina buna convivenza. En in pajais 
multifar sco la Svizra è la cuminanza da l'entira populaziun cun tut sias differenzas in tratg essenzial. 
«L'istorgia da la Svizra è sia diversitad; noss avegnir dependa dad ella.» 
 
Avant sia incumbensa sco cussegliera guvernativa ha Florence Nater lavurà sco assistenta sociala e 
suenter sco manadra da la Coordination romande des associations d'action pour la santé psychique 
(CORAASP). Ella ha pudì sa famigliarisar cun il sistem federalistic e sa exact co che lez funcziuna. Durant 
ina lunga carriera politica ha ella rimnà experientschas tant en la legislativa sco er en l'executiva 
communala e chantunala. Ils 9 da matg 2021 è ella vegnida elegida en il Cussegl guvernativ ed ha 
surpiglià il departament da lavur e coesiun sociala.  
 
Tuttina sco ses antecessurs a la testa da la Fundaziun ch è era Florence Nater fitg attaschada a l'idea 
dal princip federalistic: «Il federalissem è il liom che permetta da mantegnair l'unitad e la diversitad. El 
garantescha la coexistenza paschaivla da las differenzas. Plinavant segirescha quest sistem la proximitad 
da la populaziun e da las autoritads, en spezial sin plaun communal.» Il federalissem sto tenor Florence 
Nater sa sviluppar cuntinuadamain segund las pretensiuns dal territori ch'el gida a structurar. «Sco 
presidenta da la Fundaziun ch vuless jau ma participar a quest dinamissem, adina conscienta dal fatg 
ch'ina societad ritga e multifara è ina societad che emprova permanentamain dad integrar uschè blers 
umans sco pussaivel.» 
 
Florence Nater è l'emprima dunna e l'emprima Neuchâtelaisa en quest uffizi.  
 
La fin da zercladur sa retira Pascal Broulis, cusseglier guvernativ vadais, suenter avair guardà durant 
ventg onns da las finanzas da ses chantun. Il politicher passiunà da Sainte-Croix, president da la 
Conferenza da las regenzas chantunalas (CdC) dal 2010 fin il 2013, ha presidià la Fundaziun ch dapi il 

Fundaziun ch per la collavuraziun federala +41 31 320 16 16 
Chasa dals chantuns info@chstiftung.ch 
Speichergasse 6, Chasa postala www.chstiftung.ch/fr 
CH-3001 Berna www.twitter.com/fondationch 

1. da favrer 2017. Ses engaschi è adina stà er in engaschi per il federalissem. La Fundaziun ch e la CdC 
giavischan ad el tut il bun e bun success.  
 

Contacts ed infurmaziuns: 

Florence Nater, cussegliera guvernativa, presidenta da la Fundaziun ch (032 889 68 00)  
Roland Mayer, directur da la Fundaziun ch (031 320 30 00, info@chstiftung.ch) 

La Fundaziun ch – ina fundaziun per ils chantuns 

La Fundaziun ch per la collavuraziun federala è in'organisaziun interchantunala dals 26 chantuns. Ella 
sa deditgescha a l'idea dal federalissem e promova la chapientscha tranter las cuminanzas linguisticas 
e culturalas sco era la collavuraziun tranter ils chantuns e la Confederaziun. Sias activitads cumpiglian 
ina seria da programs e projects che tanschan da la translaziun litterara al Premi da federalissem fin a 
l'intermediaziun da plazzas da praticum en las differentas regiuns linguisticas. La Fundaziun ch è 
medemamain activa sin ils secturs da l'educaziun civica e da la diversitad da las medias. Ella è 
responsabla per l'administraziun da la Chasa dals chantuns a Berna e fa il secretariat general per la 
Conferenza da las regenzas chantunalas (CdC). 

